[bookmark: _GoBack]Бала тәрбиелеудегі қазақтың ежелгі тәрбиесі мен қазіргі тәрбие тұжырымдамасы
Еліміздің дербес мемлекет ретінде дамуы қоғамның болашақ ұрпақтарын ұлттық ерекшеліктерімен тәрбиелеуді қажет етіп отыр. Ал халқымыз ежелгі тәлім-тәрбие тұжырымдамасында «Тәрбие дегеніміз- халықтың ғасырлар бойы жинақтап, іріктеп алған озық дәстүрлерін жас ұрпактың бойына сіңіру» – деп көрсетуі бүгінгі әрбір қазақ баласын өзінің діні мен діліне сай үйлесімді тәрбиелеуді көздейді.

Өмірде не болмайды?! Жетістік те, кемшілікте, жақсылықта, жамандықта, кездейсоқ оқиғалар да болып жатады.Келеңсіз оқиғалардың адам жанына салатын жараларының көбейіп бара жатқандығына зер салып, әркім өзінше әрекет етеді, өзінше көзқарас танытады, өзінше маниторинг жасап зерттейді. Әрине, әр маман өзінің қызметінің жемісін жақсы жағынан жетілдіруге, халқын дамытуға өз үлесін қосуға тырысуы тиіс. Күнім өтіп, табыс тапсам болды дейтіндері де кездеседі. Себебі, өмір өтеді, ал уақыт қайтып келмейді. Осы өткінші өмірде кездесіп жатқан келеңсіздіктерге күрсінумен жауап беремізде, келеңсіз оқиғалардың себепкерінің жас шамасын сұраймыз. Жас шамасына қарай болжаулар, талдаулар т.б. жасай бастаймыз, даттаймыз, кінәлаймыз. Егер келеңсіз оқиға себепкері мектеп оқушысы болса үдере түрегелеміз, бұл болашаққа жауапкершілікпен қарағанымыз болар. Ересектер одан да сорақысын жасауы мүмкін, оны «заң шешер» деп қоя саламыз ғой. Бірақ сол ересегіміз кеше мектептен шыққан оқушы емес пе?! Мектепте тәрбие дұрыс болған жағдайда, сол әрекетке барар ма еді?! Уақыт өтеді, өше бастайды. Қайталатпау шараларын жасаған боламыз.Бірақ…
Тәрбие жүйесінің «сөздік формасы» ұлттыққа ұқсағанымен, жүргізілу формасы бұрынғы кеңестік дәуірдегі үлгіде қалып қойған. Мен тәрбиемен айналысқалы жүргізілген тәрбиелік жұмыстардың формасы: Коммунистік тәрбие негізі, адамгершілік моральдық кодексі бағытына баули отырып пионер, комсомол, коммунист етіп патриоттық рухқа негіздедік; Сосын оларды 2006 жылы , 2009 жылы Қазақстан Республикасының І-ХІ сыныптардағы тәрбие бағдарламасымен өзгертіп жұмыс жасадық; қазір облыстық білім беру департаментінде әзірленген Р. Нәбуованың бес стратегиялық бағытты басшылыққа алып «жеке тұлғаны» қалыптастыру-дамыз. Бірақ үш өзгерістің бір-бірінен аты болмаса, құрылымы да, мағынасы да, жүргізілуінде де еш өзгеріс жоқ, тек сөзі ауыстырылған.
Өмір бір адамның айтуымен, дәлелдеуімен қайта құрылып, жүйелене салатын оңай шаруа емес. Ол бір математикалық тепе -теңдіктерді сақтай отырып, бірнеше түрлендірулерді қажет ететін қоғамдық қозғалыс. Мектепте әрбір мұғалімнің жүріс- тұрысы, іс- әрекеті мен сөйлеу мәнері, сабақ беруі, киімі тәрбиелік үлгіде болу керек екені белгілі.Солай жасалып та келе жатыр, бірақ …
Мектепте арнайы тәрбие саласында сынып жетекшісінен басқа тәлімгер, тәрбие ісінің меңгерушісі, психологтар жұмыс жасайды. Сынып жетекшісінің тәрбие жоспары жоғарыдағы қызметкерлердің жасаған жоспарларына сәйкестендіріп, сондағы материалды қамти отырып, әр бөлімге және аптасына бір рет болатын тәрбие сағатына тәрбиелік мәні бар тақырыптарды мұғалім өзі жинақтайды. Оны жүзеге асыру ол мұғалімнің қабілетіне байланысты, әркім өзінше жүргізеді. Әр сынып жетекшісі баланың жасына сай материалды ыңғайлап алады. Мысалы: « 10 жастағы бала мынандай болу керек» деген үлгіде жинақтайды. Ал, бала күнде өсіп отыр емес пе?! Ол даму үшін алдағы, ертеңгі күні өзін қалай алып жүруін білу керек емес пе?! Бала өткен күнді, не өтетін сәтті емес, болашақты қиялдайды. Қарттар ғана өткеніне өкініп, қарайлаумен болатын. Бала тек арман жетегімен, бар жақсылықты алдан күтіп, ертеңнен үміттенумен жүреді. Оның артына бұрылып қарайтын уақыты да жоқ, болса да қарағысы келмейді. Өйткені «болашағым жарқын, жолым алдымда, бақытым да алда »,- деп есептейді. Қателессе де, алдынан көз алмайды. Солай тәрбиелейміз, «есеп беру, жауап беру» сезімін, ұғымын қалыптастырмаймыз.Қалыптастырсақ та басқаша мағынада айтып, Аллаһ алдындағы есеп беру, жауап беру мүлдем ұмыт қалған. Қателікті сезінбейді де. Алдағыны білгісі келеді, не болса да тезірек көргісі келеді. Осылай адам көп уақытын өткізіп, өмірінің бел ортасына келгенін байқамай да қалады. Бірақ артық айтқан бір ауыз сөздің ертең алдынан таяқ ұстаған қарсыласы болатынын біз бала көңілге оқытпаймыз. Біздер сол бала бара жатырған жолмен келе жатырмыз. Алдында не кездесетінін айтуымыз керек. Мен тәрбие саласымен жұмыс істеген тәжірибеме 30 жыл, жеке өмірімді қосқанда, самайды ақ шалған әжемін. Бетті әрлеп, шашты бояп, жастарша киінсек 10-15 жылға жасарамыз , сыртқы пішінмен ғана, осылайша «жас болдым» деп сылаңдап шықса да ешнәрсе кетпейтін сияқты, бірақ олай етуге де ар жібермейді. Кей қариялардың: «жас шағында қателікті кім жібермейді» деп, қоғамдағы, тәрбиедегі бір кездегі қателікті «жаба тоқушыларды» да кездестірдік, ойланасың. Сондай қателіктерді болашақ ұрпаққа өткізбеуге тырысып, еңбектеніп, күресуге тиістіміз деп ойлаймын.
Сынып жетекшісі, мектеп психологі қызметтерін атқардым. Мектеп бағдарламасында бала тәрбиелеу деңгейінде қарастырылмаған. Яғни баланы дамытатын емес, өзінің деңгейіндегіні айтып, «сен осындай бол!» дегенді нұсқаймыз.Ерекше тұлғаны үлгі етіп насихаттаймыз. Әлдекімдердің жетістігін дәріптейміз. Рәміздермен таныстырып, заңдарға шолу жасаймыз, батыстық психологтардың тәжірибесімен балаға тест арқылы «бал» ашқандай бағыт- бағдар береміз. Бала талантын ашып, әдемілеп киіндіріп сахнаға шығарамыз. Жетістігіміз дейміз. Спорттық, пәндік жарыстарға дайындаймыз, жоғары көрсеткіш ала алсақ, жетістігіміз. т.б. Жалпы тәрбие саласындағы кемшілік те жеткілікті. Санамалап айтар болсақ:
1.Тәрбиені белгілі сатымен дамытып отыру жүйесі қалыптаспаған.
2.Адам тәрбиесін, мәдениетін оқытатын оқулық жоқ.
3. Оқулық жоқ болғасын, оған арнайы бөлінген тақырып та жоқ.
4.Біздің жасаған жоспарымыз бала қиялын қанағаттандырмайды.
5.Жинақтап, толтырып жатқан папкаларымыз «бала тәрбиесінің көрсеткіші»
бола алмайды.
6. Баладан кеткен қателікке мұғалім ғана кінәлі емес,бүкіл ағарту саласы мен
ата-анасы кінәлі екенін ашып айтқанмен, оны жою жолдарын іздестіруде
сауатымыз аз.
Тұжырымдамада: «Республика аймақтарында тәрбие беру ісінде шешімі табылмаған көптеген проблемалар (мәселелер) бар, олардың бірінші тобына мыналар кіреді:
● Тәрбиенің мақсатын және басым бағыттарын белгілеуге мүмкіндік беретін нақты идеологиялық бағдар толық жасалмауы.
● Ұлттық құндылық бағдарларының жоғалуы. Педагогтардың жалпы адамзаттық және жалпы мемлекеттік құндылықтарға жауапкершілікпен қарауды қалыпқа келтіру әрекеттері үнемі тиімді бола бермеуі.
● Өмірлік құндылықтардың шынайы патриоттық сезімді мойындамауға жетелейтін тар прагматикалық көзқарастармен ауыстырылуы.
● Қоғамның әлеуметтік жіктелуі, қоғамның кірістер бойынша күрт қарама-қайшылануы; халықтың кейбір бөлігінің еңбек етпей табылған молшылықты дәріптеуі зияндық, әлеуметтік әділеттікке сенбеушілік сезімдерін тудыруы, заңға ден қоюшылықты қалыптастыруға мүмкіндік бермеуі.
● Ұлттық мәдени қабаттардың бұзылуы. Адамзаттың мұндай жалпы проблемасы біздің елімізде де тұрақсыздық, белгісіздік жағдайлардың шиеленісуіне және халықтың кейбір бөліктері негізгі күшін өмір сүруге қажетті қарапайым амалдарды жасауға бағыттауы. Бұл сияқты теріс ұғым бой алуы дәстүрдің, ұлттың мәдени көзінің жойылуына, білім алушылардың басым бөлігінің дүбаралануына алып келуі.
● Әлеуметтік институт ретінде отбасының тәрбиелік рөлінің әлсіреуі.
● Адам өмірін аса маңызды құндылық ретінде бағаламау, салауатты өмір салтын елемеушіліктің басым болуы.
● Бұқаралық ақпараттар құралдарының жеке тұлғаны қалыптастырудағы теріс ықпал етуі. Білім беру жүйесінің ішкі себептерінен туындайтын тәрбие проблемалары екінші тобына жататындар: 4
● Тәрбиенің жаңа парадигмасының ғылыми-әдістемелермен жеткіліксіз қамтамасыз етілуі. Тіпті, олар тұжырымдамалық мәнде нақты белгіленгеннің өзінде тәрбие үдерісін дамыту бағытында мазмұндық және осы үдерісті жергілікті орындарда ұйымдастырудың проблемалары.
● Педагогтардың тәрбие технологияларын жеткіліксіз меңгеруі.
● Балалар қоғамдық ұйымдарының тәрбиелік потенциалы тиімділігінің төмендігі.
● Балалар және жастар қоғамдық ұйымдарының қызметін ұйымдастыруда бірыңғай ұстанымның болмауы.
● Еңбек тәрбиесі мен кәсіби бағдар беру жүйесінің жоғалуы.
● Мектептерде және мектептен тыс ұйымдарында үйірмелер мен спорттық секциялар санының жеткіліксіздігі»,- деп көрсеткен[7].
Көпшілік пікірі: « қазіргі балалардың оқуға қабілетсіз, қарым — қатынаста қасиетсіз, еңбекке қырсызы көп кездеседі», — дейді. Бұл рас,та. Ал, ата — бабамыз сауатсыз болса да, қазақи ағарту саласымен — ақ әлемнің 2- ші ұстазы Әл Фараби, Абай, Шоқан, Ыбырай. Шәкәрім т.б. мыңдаған ақын, би, ағартушы дарындарды дүниеге келтірді емес пе?! Хат танымаған қасиетті тұлғаларымыз қаншама?! Оларды қандай мектеп оқытып, тәрбиелеп, қандай адамдар дүниеге әкелді деген сұрақ туындамайды ма?!
Оқу бағдарламасын әлемдік стандартқа теңестіргенде, қолымызда сондай , жан- жақты тәрбиеленген, Отанын сатпайтын, адамзатқа үнемі жақсылық ойлап тұратын ұрпақ бар ма? Ілу де біреу ғана.Менің пікірім бойынша: «ата –бабамызда қалыптасқан мұсылмандық тәрбиемен сондай адам қалыптастыруға болады». Ол үшін мынаны білуіміз керек: «бала іште жатқаннан тәрбиелену керек». Оны іштен кім тәрбиелейді, әрине анасы. Орыстың психолог –педагогы П.П.Блонский: «Ата — ананы тәрбиелемей тұрып, баланы тәрбиелеу қиын» деген. Ал, сол ата- ана мектептен шыққан, кешегі алдыңғы буындағы бала емес пе? Оған не тәрбие керек? Мектептен тәрбиенің барлық үлгісін алып болған жоқ па? Керісінше жас маманға тәрбие беретін, өмірден тәжірбиесі бар тұлға болу керек емес пе?!
Шындыққа тізе бүгіп қарай алмаймыз ба?! Әлде шынымен ешнәрсе білмейміз бе?! Әлде білгіміз келмейді ме?! Мейлі, әрбір адам мектептен үйренгенін өмірде қалай пайдаланып жүргенін өздері біледі. «Егер закон күші менің қолымда болса,мінезді өзгертуге болмайды деген адамның тілін кесер едім» ,- деген Абай. Барлық Адамзаттың бойында жаман, жақсы мінездер кездеседі. Жақсы мінездер ата — аналардың ұрпақты жалғастыру мақсатында жүргізген дайындық әрекетінен бастап, тоғыз ай, тоғыз күнде іштегі бала үшін Аллаһтан тілеген тілегі мен тақуалығына, қоршаған ортасына, қарым- қатынаста жасаған жақсылығы мен алған алғысына, ішіп жеген асының, ойы мен жүрегінің адалдығына Жаратқан иеміздің берген сыйы болмақ. Ондай ұрпақ ата – анасының бағы, есіктегі басын төрге сүйрер. Айтқан ақылына, тәрбиесіне тез икемделіп, өмірден өз орнын табатындар.
Жаман мінездер – адам миын,ой санасын меңгеріп кететін (жүрегіне ғана араласа алмайды ) шайтанның арбауы [9] мен қазіргі лас әрекеттерден бойымызға жұқтырған жайсыз сөздер тіркесі мен әдеттеріміз, әлдекімді ренжітіп, жамаған қарғысымыз. Сол сияқты өзімізді өзіміз танымай және жаратқан Аллаһты мойындамай, іс -әрекетіміз үшін алдағы жауапкершілікті білмей, әркім өз жандүниесіне, көңіліне ұнайтын талғамда өмір сүруі. Бұлар кежегесі кейін кетіп, мойын бұрмайды. Ақылды тыңдамай, «өзім білемінге» көшеді.
Өмір дегеніміз — күрделі математикалық есептерден тұрады. Тепе — теңдікті дұрыс сақтап түрлендіре білсең, нәтижелі жауап аласың.. Ал, бір таңбаның өзі дұрыс қойылмаса ( сөзің дұрыс айтылмаса да) шешуінің табылуы ауыр, яғни ,басқа формада сол адамға әсер етіп отырады. Адам өзіне келген келеңсіз оқиғаны өзіміздің дұрыс емес әрекетіміздің қарымтасы екенін сезінудің орнына айналамыздағыны кінәлаймыз, одан қалса, құдайды тілдейміз. Сөйтіп мәдениеттен, адамгершіліктен, жаратушы иемізден аулақтаймыз. Сосын, жасымыз да, кәрімізде, өзімізге жақын тұрған қылмысты жасауға бейім, ыңғайлы жағдайда өмір сүреміз. Күнделікті іс-әрекетіміздің дұрыс, не бұрыс екенін білмегендіктен, оны анықтайтын шкаланың (эталонның, оқулықтың) болмағандығынан (бізге мектеп оқытпағандықтан) өзіміздікі қашан да дұрыс саналады. Өзімізді — өзіміз танымаймыз. Өзімізді- өзіміз тану үшін іс- әрекетіміздің, сөзіміздің дұрыстығын тани білуіміз керек. Оны тану үшін өзіміздің айналамыздағы адам мысал бола алмайды. Мүмкін біздің әрқайсысымыз адасушылардан шығармыз, кім білсін. Хадисте жиһадтың үлкені адамның өзінің бойындағы жаман әрекетпен күресуі екені айтылады. [2] Сондыктан, тәрбиедегі кемшілікті жоюдың жолы: бүкіл адамзат әлеміне үлгі ретінде Аллаһтың жіберген, үйретуші пайғамбарымыздың (яғни Мұхаммед с.ғ.с ның) үлгі — өнегесі, өсиеттері, хадистері негізінде, Аллаһтың тірілер үшін жолдаған Құран аяттары негізінде және осыларды басшылыққа алып, өмірде өнегелі істер қалдырған танымал тұлғалардан қажеттілерін жинай отырып «дұрыс жол» мен «дұрыс емес жолды» түсіндіріп беретін тәрбие құралы (оқулығы) мен оқу бағдарламасын мектеп бағдарламасына енгізу болмақ. Мектеп бағдарламасы тәрбие құралының негізі ретінде қазақтың ежелгі тәрбие ережесін қабылдаған жағдайда күтілетін нәтиже:
1.Оқушы «адам не үшін өмір сүретінін» біледі;Өмірдің сынақ екенін түсінеді; Сынақтан сүрінбейтін әрекетке ұмтылады.Өзіне-өзі «жиһад» жасап, күресумен жүреді, есеп үстінде, яғни «мынауым дұрыс па,дұрыс емес па?» деген ойда болады.
2.Шындық пен жалғанның ара жігін ажыратып, шындықтың түбінде бір ашылатынын, математикалық тепе-теңдіктің Аллаһ тарапынан мәңгілік сақталатынын түсінеді. Жаман әрекеттен қашып жүреді.
3.Егер шынайы өмір сүргісі келетіндер өз қолдаушысы Аллаһ екеніне толық сенсе, олар ешнәрседен қорықпайтын Отанымыздың адал патриоттары қалыптасады. Қазір біз сол тәрбиені бере алмай отырмыз, керісінше діни экстремизм пайдаланып: «Сенің қорғаушың да, қолдаушың да – бір Аллаһ. Адам баласы бір –бірімен тең. Сенің артықшылығың- Аллаһты сүймейтін, кәпірлерді жойып, оның құрметіне бөленетінің», — деп, халқымыздың арасына іріткі салып, кері бағытта қолдануда, елге үрей туғызуда. Алайда, ислам тәрбиесінен хабарымыз өте аз. [6] Сондықтан үркіп қараймыз. Егер имандылықты бала бойына сіңіре алсақ, болашақ ұрпақтан Отан үшін, адалдық үшін, ар-намыс үшін, елі-жері үшін, шындық үшін жанын беретін, жат әрекеттегілерді үрейлендіретін күш- қуат күтуге болады. (Өз ұлым , Ибраимов Қайрат, осы тәрбиенің дұрыстығын дәлелдеп кеткен).
Тәрбие жүйесінде «дарынды» және «қиын бала» ұғымдары қалыптасты. Зерттеп қарасаң екеуінде де қабілет жоғары, бірақ өмірдегі көзқарас пен өмір жайлы ұғымдары екі бөлек. Адамға берілген өмірдің мәнін ашып түсіндіре алмағандықтан, әлеуметтік мәселелер мен көңіл- күйді басты рөлге айналдырып жібердік. Баланың көңіл-күйі көтеріңкі болса жақсы жетіледі деп, аз уақыттық шаттыққа баулимыз. Әлеуметтік жағдайы жақсы болса оқуға ынталы болады деп, көмек берген боламыз.Ол неше күндік қуаныш пен жұбаныш екеніне мән бермейміз.Бұлар тек қалталы азаматтарды жомарттыққа тәрбиелер, ал бала тәрбиесі мен білімділік деңгейін шешуіне әсері аз.Біз ағарту саласындағы тәрбиенің өз мәнін толық ашып түсіндіру үшін : «бала санасына қозғаушы күш беретін, жүрегіне орнықты сабыр беретін- рухани қуатты» беруіміз керек. Яғни, оқушыларға «Адам не үшін өмірге келеді?Не үшін өмір сүреді? Не үшін өмірден өтеді?[2] ұғымдарын меңгертуіміз керек. Әлеуметтік жағдайы төмендер, денсаулығы нашарлар, т.б. жайсыз жағдайға ұшырағандар бірінші алғашқы екі сұраққа жауап іздейді. Сүйеніш боларлық қорған іздейді. Сұраққа жауап боларлық білім, не өзіне сүйеніш боларлық қорған таппаса ше? Онда мына мәнсіз, мағынасыз өмірде қаншалықты қабілеті болса, соншалықты қиын балаға айналады, немесе өзіне-өзі қол салуға ұмтылады. Оларды біздің аз көмегіміз бен аз уақыттық шаттығымыз қанағаттандырмайды, сондықтан бұл ойлатын мәселе.Ал, әлеуметтік жағдайы өте жақсылардың ойлануы екіталай. Абай тілімен айтсақ: «қарыны тоқ, жұмысы жоқтардан» басқа, кез келген бала осы ғылым арқылы өмір сүру формуласын — қорған болатын білімді үйренуге жан дүниесі құштар.
4.Жанұядағы ажырасу азайып, отбасы тұрақтылығы сақталады және демографиялық даму жақсарады. Ондай отбасында балаға түсетін салмақ қауіп туғызбайды, керісінше жігерлендіреді, еңбекқор болады, қамқор, тоқ көңілмен жетіледі, мейірімді ұрпақ қалыптасады. Бұл тәрбиелік ғылымды мектепте оқытудың басты себебі:
1. Мектеп -тәрбие ошағы ;
2 Ат төбеліндей аз ғана діни сауаттылар насихаттауға үлгермейді;
3 Мектеп табалдырығынсыз ешкім ешқайда аттап өте алмайды;
4 Тәрбиені ешкім білмей қалуға тиісті емес;
5 Бұл тәрбиені білетіндерден білмейтіндер көп (Үш буын өкілі атеист тәрбиесін алып өстік емес пе?!); Сондықтан қоғамдағы келеңсіздікті азайтудың, болдырмаудың негізгі құралы адам санасына жақсы ниеттілікті қалыптастыру болса, оны өзгертіп, дамытатын «дін» екені даусыз. Сол дінді (дұрысын, әлдекімнің өз мүддесіне қарай өзгертпегенін) тиімді түсіндіре алсақ, ұтылмас едік.Сауатты дін өкілдері мектепке ыңғайлап тәрбие құралын жасап берсе. Біздің жасаған бағдарлама жобасын, оқулық жобасын тексеріп, бүкіл халықтық тәрбие құралын жинақтасақ, дұрыс және дұрыс емес тақырыптарды талдап, ақылдассақ. Келісіп пішкен тон келте болмас еді. Ақылдасайық ,ағайын!
Егер оқулықты «тек менікі өтсін» демей, толымсызын дұрысымен толықтырып, тәрбиенің құрылымын «жүйелі оқулықпен» көндірмесек, әлі талай бармақ тістейміз! Менің түсінігім: «Алла адамның жүрегі мен санасына шын орныққан жағдайда оған «намаз оқы, ораза ұста, өтірік айтпа, ұрлық жасама» деп айтпай-ақ, өзі сол әрекетке ұмтылады. Себебі, ол өзінің іс- әрекетінен, ойы мен сөзінен Аллаһтың хабардар екенін сезеді, ол үшін қандай қарымта болатынын да біледі.[5] Біз сол математикалық тепе- теңдіктің мәңгілік сақталатынын оқушы санасына дұрыс қалыптастыра білсек жеткілікті» деп ойлаймын.
Табиғаттың жаратылысы өзінен кейінгі ұрпақты тәрбиелеу, өмірге бейімдеу. Бұл адамзат үшін ғана емес, бүкіл жан-жануар үшін ,яғни табиғат үшін ортақ қасиет.Алла Тағала әу баста адамға сана беріп, дүниедегі басқа тіршілік иелерінен жоғары етіп жаратқан[9]. Бір өкініштісі кей адамдарымыз-дың өзімізден төмен жануарларға ұқсауында. Қасиеттісі емес,керісінше , қасиетсізіне ұқсаудамыз.Есекке ұқсайтындары; ар – ұятты білместен өз қызына өзі шабуы , ата-анасын, ағайын туысын теуіп кетуі кездеседі. «Ит» сияқты ырылдасып, арпылдасу, ұрлыққа бейімделуіміз, жемқорлықтың бел алуы айта берсек өмірдің өзінен көп мысал келтіріп, көзді шұқи беруге болатын дүние жетерлік.
Қазақ баласын қалай тәрбиелеген? Қазақ аузынан Алласын тастамай, баласын тектілікке баулыған. Текті жануарларға теңеп, өмірдің әрбір келеңді-келеңсіз сәттерінен сабақ алып отырған. «Жылқы тектес, қой мінезді» деген сияқты жақсы сипаттарды көрсете отырып, тәрбиенің арқауын ұзын арқан, кең тұсауға салмаған.Тәрбиеге ат үсті қарамаған , сәл кемшіліктің өзіне үлкен жауапгершілікпен мән берген. «Баланы бес жасқа дейін патшаңдай сыйла , сосын он бес жасқа дейін құлын-тайдай жұмса, одан кейін құрбыңдай сырлас»,- деп бекер айтпаған. Біз өзіміз дұрыс пен бұрысты ажырата алмаймыз. Бала санасына салмақ салатын көп ғылымды тықпалап, ең қажеттісін айта алмаймыз.Мысалы, өзіміз оқып кеткен қай білімді өміріміздің қайсы тұстарына пайдалана алдық, ойланып көріңіздерші,өзім көп қажеттілікті басқа саладан таптым. Мектептегі пәндерімізде артық, бала санасына салмақ салатын қажетсіз білім көп деп ойлаймын.Баланың еркін ойлануына уақыты да жетпейді. Ал, мектептен шыққан бала кәмелетке толған, өз күнін өзі көріп, алдына мақсат қойып, кез келген мәселені өзі шешетін азамат етпедік пе? Біз тәрбиелеген бала неге ондай емес? Өзіміз сүйрелеп, жетектеп жүреміз, жіберуге, тіпті босатудан қорқамыз. Қазақ «он үште –отау иесі» деген. Осының сырына үңілдік пе? Менімше, он үштегі бала барлық жағынан , биологиялық және физиологиялық, ақыл-ойы жетілген, ол бір үйді асырап жетілдіруге мүмкіндігі бар болғаны. Біз балаға қажетті тәрбиелік білімді емес, керісінше елтең-селтеңге бейімдейміз де, соңынан «солай болып қала ма» деп күдіктенеміз.
Ыбырай Алтынсарин еңбектерінде : «Жаман мінездер алпыс түрлі,сол мінездің шығатын түп асылы жеті түрлі мінезден; Оған қарсы жақсы құлық жетпіс сегіз түрлі, олардың да шығатын түп асылы жеті түрлі мінезден» , деген. [8]Абайда мұны «бес асыл іс» деп көрсетеді.Кемшілігіміз осы мінездерге мәнсіз, салғырт қарауымызда. Ал, Ыбырай да, Абай да өз еңбектерінің түп қазығы етіп, аят пен хадисті басшылыққа алып, көркемдеп отырған. Абайдың Қара сөздерінің өзін басшылыққа ала алмайтындар бар. Алса да ат үсті, аздаған ғана бөлігін. Егер шындап Абайдың Қара сөзінің өзін ғана түсіндіріп шығу үшін аптасына екі сағаттан, бір жылды толық қамтитын материал жинақтауға болады екен. Оқулықтарда бұл шығармалар өте аз қамтылған. Оны басшылыққа алатын болсақ , өзіміз сондай үлгі көрсетуге тиістіміз, ал,өзіміз ондай тәрбиеге жұтаңбыз.Сондықтан аш құлақтан, тыныш құлақ деп жүргенімізді тиімді көреміз.Қазақтың ертедегі қариялары мен қазіргі қарияларды салыстырып, сосын сол қария берген тәрбиедегі бала мен қазіргі қарияның берген тәрбиесіндегі баланы салыстыруға келмейді. Қазіргі қариялар өздерін жасартып көрсеткісі келеді, баласын да жастыққа баулиды., Адамзаттың міндеті: «өмір бойы жас болып көріну емес, артында өнегелі, тәрбиелі ұрпақ қалдыру, қариялықтан ешкім қашып құтылмайды». Бұл туралы пайғамбарымыздың (ғ.с.) хадистерінде: «Адам баласының халі, маңайын қоршаған тоқсан тоғыз қиыншылықта, олардан құтылса да кәріліктің азабына түседі. Басқа бейнеттердің дауасы табылса да кәріліктің дауасы табылмайды» [2]деген ,бірақ сезсек те мойындағымыз келмейді.
Қазіргі қариялар да, ата-аналар да тәрбиені мектепке ысырып, жауапкершілікті мұғалімге жүктеген. Себебі балада да, ата-анада да уақыт жоқ, болған күнде бір-біріне сәйкес келмейді.Солай болғанмен мұғалім тарапынан баласы турасында ата- анаға қатаңдау талап қойылса , баланы мұғалімге қарсы қояды. Бірінші сөз: «Ол өзін жөндеп алсын» дегенді айтады. Барлығымыз болмасақ та ішімізде жөнделуге тиістілеріміз бар болғасын айтылады. Осыған мән беруіміз керек, Әл-Фараби: «Адам мақсатына өзін-өзі жетілдіру арқылы жетеді және адамның басына қонған бақтың тұрақты болуы жақсы мінез-құлыққа байланысты» деген, ал, Ы.Алтынсарин: «Егер балалар бірдемені түсінбейтін болса, онда оқытушы оларды кінәлауға тиісті емес, оларға түсіндіре алмай отырған өзін кінәлауы тиіс» деген. Біз осы кемшілікті мойындай аламыз ба? Мойындағымыз келмейді. Оған баланың қабылдау қабілетінің әр деңгейлігі дәлел. Сонда Ұлы педагог «қабылдау қабілеті» ұғымына мән бермеген бе? Әрине, мән берген. Ал, психологияда қабылдау өте күрделі ұғым, барлық сезім мүшелерінің түйсінулері арқылы жүзеге асады. Ал,қабілеттердің дамуында нышандар, яғни адамның туыстан берілетін анатомиялық-физиологиялық белгілері белгілі орын алатындығы айтылады. Яғни туа пайда болатын қабілеттің түрлері көп, оның ең қажеттісі- жақсы мінез- құлықты үйренуге бейімділігі. Оған ақыл күші керек. Жүсіпбек Аймауытов: «…адам мінезінің, ақыл- қайратының әртүрлі болуы- тәрбиенің түрлі-түрлі болуынан» деген. Міне, қазіргі тәрбие батыс пен шығысты, атеист пен діндарды араластырған түрлі- түрлі жүйеде тұрмыз. Ыбырайдың ғасырында қазақтарда бір ғана мұсылмандыққа тәрбиелеу жүйесі қалыптасқан. Мұсылмандық тәрбие негізінің мақсаты мен міндеті қазақ балаларының тәрбиелеу дәстүріне сіңісіп кеткені соншалық халқымыздың салт-дәстүрі мен әдет- ғұрпынан, мәдениетінен бөліп қарау мүмкін емес.Біздің этнопедагогика, этнопсихология деп жүргеніміз мұсылмандық әдеп, мұсылмандық сана. Абай мұсылмандық тәрбиенің кейбіріне, дұрыс жүргізілмегеніне кезінде ескертулер жасаған. Сол ескертуден нәтиже шығарсақ қайтеді.
Бала мектепке тәрбиенің тоқсан пайызын алып қойғасын келеді. Себебі, бала тәрбиені шешесінің ішінде бастап, ата-анасының жүріс –тұрысы, сөзі, ойы, тіпті бойындағы қанына дейін (ДНК) үлгі өнеге етіп алатыны медицинада дәлелденген.Біздің өмірге мәнсіз қарайтындығымыз соншалық, алғашқы мүшел жасты «он үш жас» деп, бала он үшке келгенде, екінші мүшелді жиырма беске келгенде белгілеп жатады да, туылған жылының өз қасиеттеріне сәйкес келетін жануарларға жақындастыра алмай әлек болады. Ал, баланың іштегі тоғыз айын бір жас деп есептелінетінін қаперімізге алмаймыз.Мұсылманда солай есептелініп, бірінші мүшел туылғаннан кейін санағанда он екі жаста, екінші мүшел жиырма төрт жас болып есептелінеді де ары қарай әр он екі жылда бір мүшел қосылып отырады. Ал, бала бойындағы қасиет пен қабілет, ар, ұят, намыс дегендерді әйелдің аяғы ауыр кезіндегі ішіп- жеген асының адалдығынан бастап , киген киіміне дейін (дененің ашық-шашық болып, көз энергиясын тартатын) әсері болатындықтан , мұсылмангершілікте (Алла Тағаланың пайғамбарларға аян беруімен белгілі болған діндер хрестиандар мен яһудилерде де) әйелдерді[6 ] киіндіріп ұстаған. Қолдан жасалынған буддизм , т.б. діндерде ашық, жалаңаш жүре береді. Арақтың адам бойында медицинада жеті күн, мұсылмандық тәрбиеде қырық күн сақталатыны айтылған[6]. Арақтан кемтар бала туылатыны да дәлелденген, солай болатынын біле тұрып, өмірге мүмкіндігі шектеулі бала әкелген ата-ана жауапсыз. Тіпті баланың (қоғамның ең құнды дүниесінің) сапасына қарамай, алтау- жетеу туса болды «алтын, күміспен» марапаттаймыз. Рас, мүмкіндігі шектеулі болып туылғанына бала кінәлі емес, одан көмекті аямау керек.Ал, солай етіп туған ата-ана баланы мүгедек еткені үшін кінәлі. Ондай аналар марапатталуға емес, жазалануға тиісті, себебі, іштегі балаға жауапсыз қараған. Әрине, бұл жерде баланың мүгедек болып туылуынан сақтанып, өздеріне қажетсіз, жаман әрекеттен қорғанар еді.
Қоршаған орта мен мұғалім баланың санасын билеу арқылы, қайта тәрбиелейді. Сананы билеу , болашақ ата-ананы тәрбиелеу деген сөз.Біз бала санасына шабуылдамас бұрын өз санамызды, жақсы мінезімізді жетілдіруіміз керек. Кейбіреулеріміз өзге түгілі өз санасын билеуді әрең қалыптастыруда. Сіздер де өздеріңізге іштей бақылауды шынайы түрде жасап көріңіздер. Мақтау да оңай ,мақтану да оңай, бірақ Алланың мақтауына лайықпыз ба? Мінездегі жақсы қасиеттің қаншасын өз бойымыздан таба аламыз. Біз өзіміздің кемшілігімізді жоюды жетілдіру арқылы, балалардың кемшілігін жоюымыз мүмкін. Қазақтың бала тәрбиелеу дәстүріне сол кезде енуіміз ықтимал, ал жүрегіміз өзге мақсатта болып (дүние жыю,мансап қуу т.б.), аузымызбен Алланы айтып, орақ орғанмен тәрбиенің ауылы алыстайды. Шынайы шындық қай кезде де, түптің түбінде ашылары сөзсіз. Сондықтан бала тәрбиелеуде жіберген қателігімізді жөндеуге міндеттіміз.Қазақтың бала тәрбиелеудегі дәстүрлерін оқулық етіп жинақтауымыз керек .
Мектепте тәрбие жұмысы жүргізілмейді деуден аулақпын. Мұғалімдер өз еңбегін адал ниетімен атқарады. Жеген нанын адал еңбегімен жегісі келеді. Бірақ тәрбиенің әлі де екінші орында екені рас.Оған мұғалім емес, тәрбие тактикасын ( тәрбиелеу техналогиясын) білім саласына енгізе алмай отырған қоғам, ағарту саласы (тотелитарлық тәрбиедегі атеистер) түгелімен кінәлі. Сөзім дәлелді болу үшін кейбір кемшіліктерге тоқталып, талдау жасай кетейін:
1.Тәрбиені белгілі сатымен дамытып отыру жүйесі қалыптаспаған.
Адам дамуы іштен қалыптасып, туыла сала тәрбиелеу сатысының екінші баспалдағы басталады. Бала тәрбиесінің негізі 5 жасқа дейін қаланып қоятынын орыс педагогы Л. Толстой дәлелдеп кеткен. Мектеп жасына келгенде бала толық қалыптасқан жүйеде келу керек. Бұл кезеңдегі тәрбиеге мектеп, не мұғалім араласпайды, балабақша да біршама кешігіп араласады. Ал бала бізге толық өз даму деңгейіндегі дәрежесінде келмейді. Себебі, ата-ананың көпшілігі: «тәрбие дегеніміз- баланың қажетін тауып беріп, қатарынан кем етпей, қоршаған ортасына бейім етіп өсіру»,- деп ұғады. Егер баласы бір нәрсені бүлдіріп, болары болғанда барып: «Не жетпеді балама? Әпер дегенін әпердім! Киемін дегенін кигіздім! Ішемін дегенін ішкіздім!»,- дейтіндер де кездеседі. Ол тәрбие емес, материалдық жетістік. Тәрбие дегеніміз- бала айналасындағы адамдармен қарым-қатынаста мәдениетті, әдептілікті сақтай отырып, саналы түрде «дұрыс» шешім қабылдай білу. «Дұрыс шешімді» үйрету технологиясын жасауымыз керек. Хадисте: «Сабырлы болу» дегенді айтады. «Сабырлы болу» ұғымын мектеп оқытпайды.Оқытсақ, меңгертуге кемі 5 сағат керек. Атеистік тәрбие шекпенінен шыққан ата-ананың ұғымында да «Сабырлы болу» сирек кездесетін сабақ.Жалпы баланы келешек әке, қызды тәрбиеші ана болуға тәрбиелемейді екенбіз. Жастарға ертең қандай ата-ана болуы керек екенін, баласын қалай күтуі , тәрбиелеуі керек екенін үйретпейміз (оқытпаймыз). Оны оқытатын болсақ, аптасына 2сағаттан 5-6 жылда үлгереміз бе, үлгермейміз бе?! Сонда біздің мектептің тәрбие жүйесінің жүргізілу сипатын сараптайтын болсақ сыртай немесе алыстан оқытылатын оқу бағдарламасына ұқсатуға болады. Қалғанын бала өмірден практика арқылы жинақтайды. Қабілеті жеткені жанұясын алып кетіп жатады да, жетпегені немесе мінезі сәйкес келмегені орта жолда ажырасып жатады. Қазір бізге «жыныстық тәрбиеміз жетіспеген екен, сондықтан қыздарымыздың аяғы ауыр болып қалып жатыр, оларға бала көтеруден сақтанудың жолын үйретейік[10], мүшеқап пен дәрі-дәрмекті қалай пайдалану керек екенін оқытуға тиістіміз» деушілер де табылып жатыр. Ал, оқушыны ислам дінінің негіздерімен оқытсақ:
1.Бала жауапкершілікті сезінеді. Ертең өзінің ата-ана болатынын, қазір ата-ана алдындағы міндетін және қосағының, баласының алдындағы міндетін, көрші, туыс т.б., тіпті табиғатқа да жауапкершілігін біледі. Ертең жауап беретінін сезеді.Әр ісінің дұрыс- бұрысына мән береді. Мінездегі міндерін жөндеуге тырысады. Зина жасаудан сақтанады.
2.Ислам діні ғылыммен шұғылдануды парыз еткен. Яғни басқа пәнді , білімді меңгеруде, дамытуда пайдасы болмаса, зияны жоқ. Оқу керек екенін ұғады.
3.Сонда біз тәрбиені: адамгершілік тәрбие, патриоттық тәрбие, эстетикалық тәрбие, экологиялық, отбасы, дене тәрбиесі,еңбек және экономикалық тәрбие, кәсіби- шығармашылық тәрбиесі т.б. 10-12 түрге жіліктеп шашыратпастан, барлығы бір ислам тәрбиесіне еніп, жинақы түрде дамытып оқытуға ыңғайлы болады.
4.Сынып жетекшісі қағаз бастылықтан арылып, дайын оқулықпен жұмыс жасайды. Әрі сынып жоғарылаған сайын тереңдетіліп, дамып отырады. Бұл оқулықтарды жеке пән деп қарамау керек, кез-келген мұғалім, ата-ана, саналы қоғам мүшесі білуге, меңгеруге міндетті ғылым. Ол ғылымды меңгермей «адами құндылықты» дамыту мүмкін емес.[5]Ал, сынып жетекшісі жеке іс қағаздары мен білімділік қорытындыларына талдау жасап, тәрбиеден сабақ беруге тиісті болады. Оған арнайылап қаржы бөлудің де қажеті жоқ.
Сынып жетекшілікке бөлінген қаржы жетеді, тек оқулық құрастыруды .ұйымдастыра алсақ жеткілікті.
2.Адам тәрбиесін, мәдениетін оқытатын оқулық жоқ.
Мәдениетті қалыптастыратын, адамгершілікке тәрбиелейтін- дін.
«Дін» дегенде көпшілік «Дін тану»оқулығы бар емес пе деген ойға кетеді. Ислам дінінің ережелері мен хадистерінің тәрбиелік мәні ол оқулықта қамтылмаған. Онда барлық діндердің шығуы, тарихы, қалыптасуы мен дәстүрлері, кітаптары туралы айтады да , бала дамуына қажетті тәрбие жоқ. Бұрын аптасына бір сағат «Әдеп» оқытылушы еді, онда да ат үсті салт-дәстүрге шолу жасап қана қоятын. Тәрбиелік мәні ашылмай, бала санасына ықпал етерлік, қозғаушылық қүш- қуаты жеткіліксіз болды. Айтылған мәселе қажетті болғанмен, меңгертуге уақыт(сағат) өте аз бөлінген.Қазір 10-11-сыныптарда «Сөз мәдениеті» оқытылады, онда да тәрбие нақтыланбайды.
Сонда балаға не үйретіп, тәртібінің көрсеткішін немен анықтаймыз?! « Қыз күнінде бәрі жақсы, жаман қатын қайдан шықты?» дегендей, білім стандартын әлемдік деңгейге теңестірсек те , тәрбиеге жұтаң оқыған (мектеп те орта білім ошағы) азаматтарды көргенде ішің қан жылайды екен. Арнайы мектеп көрмеген ата-бабамыздың тараусыз, бапсыз қағазға жазылмаған екі ауыз сөзбен түйіндеген заңға бергісіз өсиеттерін (мақал-мәтелін) дәлме- дәл қалай айтып кете бергеніне таң қаласың ғой. Сондықтан бейпіл сөйлеуден тыятын, ұрлық жасаудан қорқатын, мәдениетті сақтап, әдептен аттатпайтын, адалдықта алдына жан салмайтын ұлттық құндылықтарды үйрететін оқулық керек. Ол оқулықтарда адамгершіліктің бүкіл шкаласы (эталоны) көрсетіліп, оқушының оны меңгеруіне, өмірде қолдануына қалай болатыны үйретілуі керек, сосын бағалануы керек. Тәртіпке бағынуға арланудың қажеті жоқ.
3.Тәрбие сағатына арнайы бөлінген уақыт аптасына 20-45 минут айналасында болу керек. Бұл жеткілікті ме? Үзілістегі уақыттың да мүмкіндігі шектеулі және баланың басқа қажеттілікті орындауы да керек. Оны да әр сынып жетекшісі өз қалауынша өзгертіп, түрлендіре алады.Сынып жетекшінің міндеті: Жылдық жоспар жасап, одан айлық жоспар жасау, одан апталық жоспар жасап сыныптағы оқушыларды жеке тұлғаға бағыттап, «адами құндылықтарды» қалыптастыру, ұлттық салт- дәстүріміз негізінде тәрбиелеу, жеке іс-қағаздарын реттеп, жетістікке жетелеу керек. Біздің салт-дәстүріміз ғасырлар бойы халқымыздың тәрбиесінде зерттеліп, еленіп екшелген озық үлгілер жиынтығы: «шариғат ережелеріне»[4], адамгершіліктің түп қазығы хадистің маңызына, денсаулық пен тазалыққа (еңбегіміздің, ішіп-жеуіміздің, сауда мен ой-өрісіміздің, жүрегіміздің) нұсқаушы Құран аяттарына мән бергіміз келмейтіні, көп құндылықтарды көзге ілгіміз келмей, әлі де материалистік көзқарасты сақтап, ұрпақ болашағын ойламауымызда. Шындығында бүкіл адам бойында жақсы да, жаман да қасиеттер кездеседі.Тәрбиелі адам сыртқа өз бойындағы жақсы мінезін көрсетіп, жаман мінезімен күресу керек, яғни өз бойында «жиһад» жасауға баланы тәрбиелеуіміз керек. Ол үшін Аллаһтың ақиқаттығына сендіруіміз керек, яғни адам санасындағы материалистік көзқарасты алып, орнына ислами көзқарасты орнықтыруымыз керек. Ал, біз айтамыз, меңгертуге уақыт жоқ. Сондықтан әр аптаның бір сабағында 45 минут сынып жетекшісі «исламның тәрбие негіздерін» тәрбие сағатының орнына оқытып, меңгертіп, бағалауымыз керек.
4.Мұғалім жасаған жоспар бала қиялын қанағаттандыра ала ма?!
Жоспарды сынып жетекшісі жасауға тиіс. Ал барлық сынып жетекшісі бала тәрбиесінен тәжірибесі бар мұғалім бе? Мұғалімдердің бәрінің тәрбиелік талғамы бірдей ме? Тәрбие саласынан тәжірибесі мол мұғалім де бар, тәжірибе тұрмақ өз басына жауап беруі екі талай мұғалім де кездеседі. Сондықтан адамгершілік тәрбиесі бірінші орындағы ,бүкіл қоғамға қажетті ғылым болғандықтан сапалы жоспарды , сапалы оқулықты Ислам ғылымының жетік мамандары дайындап, мектеп мұғалімдерінің пайдалануына тастауы керек. Бәлкім дінмен имамдар айналыспай не бітіреді, мешіттер айналысуы керек деушілер табылар.Керек адамдар «мешітке барып меңгерсін» дейтіндер де шығар. Мешітке барып үйренушіні тәрбиелеудің не қажеті бар. Олар бұзақылыққа бармайды да. 

